Xcarta San Pablo huantu
tzoknikolh Galatas

XATAPAJMUJUN TACHIHUIN:

Yuma carta huantu San Pablo tzoknikolh huanti
xlipahuankoy Cristo c-xatiyat Galacia xtachuna
huamputin yama mactum litum xcarta huantu
xla titzoknikolh yama xtacanajlanin huanti
xuilakg c-xacachiquin Roma sampi lacatancs
lichihuinama pi laquimpi nakalhiy laktaxtut
quilistacnacan xlacasquinca nalipahuanahu
Cristo, chu ni caj xpalacata pala tu ya tlan
tatlahu natlahuayahu. Huampi pulactutu hui
huantu fuerza tzinu litalakpalit. Xlipulactum
huantu lacatancs huan pi ni matlaniy xpalacata
huanti lipahuankoy Cristo nakaxmatkoy atanuj
evangelio, usu tachihuin huantu huancan
pi na namaxquikoy xlaktaxtut xlistacnacdn,
huampi huantu lakmakan, usu lactlahuaputin
yama laktaxtut huantu mastay Jesucristo.
Xlipulactuy, San Pablo tlihuaklh tayay, tancs
maluloka pi xlicana x1a kalhiy yama limapaksin,
sampi Dios man lacsacnit laquimpi nalitaxtuy
Xapostol Jesucristo, chund chihuinan c-
xlacatincan yama huanti caj aksaninankoy, chu
litaxtuputunkoy xtachuna lantla lacuan apdstoles
huampi ni luhua hua. Chu xlipulactutu, usu
xliahuatd, x1a lichihuinan pi quin ni lay pala ta
natlahuayahu huantu tlan nalilakmaxtuyahu
quilistacnacan c-xlacatin Dios, sampi huata
hua likalhiyahu laktaxtut caj xpalacata pi

lipahuanahu Cristo, chu canajlayahu pi acxni
xla nilh c-cruz, antd xokdnalh quimpalacatacan
laquimpi chu quin nialh td lacleniyahu
Dios. Cristo na quincalakmaxtin laquimpi
nialh chunatiyd xaliankalhin naquincalilayan
yama xamakan xlimapaksin Moisés xtachuna
lantla xtachin, xtachuna lantla xlilakoy
judios. San Pablo litakalhchihuinankoy yama
chixcuhuin huanti lipahuankoy Cristo pi
huantu akstitum calilatamakolh yama laktaxtut
huantu maxquikocanit, chu mininikgy acxtum
calapaxquilh chatunu chatunu, chu calaliscujli.

Pablo xakatlilacankoy

1 Quit Pablo apo6stol, ni hud xpalacata
pala chixcuhuin chuna quililacsackonit, chu
quilimaxtukonit apostol, huampi hud quilacsacnit
Quimpuchinacan Jesucristo, xahua Quintlatican
Dios huanti malakastakuaninit calinin. 2 Luhua
cana lipaxuhu ccatzoknimdn yuma quincarta
huixin huanti lipahuanatit Quimpuchinacan
Jesucristo, chu lapatit c-xatiyat Galacia, chu na
caxakatlilacamachdn xlipacs natalanin ti lacxtum
quintalamakg yunu. 3 jQuintlatican Dios, xahua
Quimpuchinacan Jesucristo cacasiculanatlahudn,
chu cacamaxquin tlan latdmat! 4 Jesucristo
macamastalh xlatdmat, nilh caj quimpalacatacan
laquimpi chund tlan naxokonan xpalacata
quintalakalhincan nima mininiy naxokonanahu,
chu naquincalakmaxtuyan lantla xlilhuhua
huantu nitldn anan catuxdhuat, sampi hua chuna
laclhcahuilinit Quintlatican Dios. 5 jMinjiniy pi

caxanilihuayaj xtihua catamdxquilh cacni Dios!
Chuna calalh, amén.

Pablo  lipuhuan pi  xlacan  lacapala
lakmakamputunkoy xtachihuin Cristo laquimpi
tanu tu nalipahuankoy

6 Quit luhua caj lanaj clilacahuanit lantla
huixin luhua lacapala makamputunatit yama
xtachihuin Cristo huantu mastay laktaxtut,
huantu caj xpalacata xtalakalhaman Dios
ticamalacnuninlaquimpinalipahuanatit, huampi
huata lipahuamputunatit yama tanuj tachihuin
huantu cahuanicanatit pi nacalakmaxtuydan.
7Masqui xlicana tancs ccahuaniydn pi nitu tanuj
xasasti tachihuin huantu nacalakmaxtuniyan
milistacnacdn, caj xman pi lamakg makapitzin
aksaninanin chixcuhuin huanti atuya
camapuhuaniydn, sampi cahuaniydn pi ni
chund lapatit, usu ni chund canajlayatit
xtachund lantla lacasquin Dios. Huampi
xlacan caj calitakalhchihuinamputunan atanuj
tachihuin huantu huankoy pi hud mastay
laktaxtut, chu ni lakatikoy yama xlaktaxtut
milistacnacan huantu camaxquiyan Cristo.
8 Huampi hua palapi ti xcaliakchihuinanin
tanuj tachihuin huantu nacalakmaxtuniydn
milistacnacan, ni huantu xtachund lantla yama
lipaxuhu xtachihuin Cristo huantu quit aya
ccalitakalhchihuinanitan, tancs cuan pi maktum
capatilh xliakastacyahuan Dios, ni quincuenta
pala quit, usu pala chatum angel xala c-akapun
ti chund xtldhualh. 9 Masqui xalipulana quit aya
tancs ccahuaninitdan, chd ccahuanipalayan pi

lapi hui ti caliakchihuinaniyan tanuj tachihuin
huantu nacalakmaxtuyan ni huantu quit
ccalitakalhchihuinanitdn, maktum pi capatilh
xliakastacyahuan Dios.

10 Masqui ni xlakatitit xman hud huantu
xtaluloktat naccahuaniydn; sampi quit ni hua
cputzama lantla talipahu naquilimaxtukoy
chixcuhuin, ccahuaniyan pi huata hud quit
ctzaksama pi hua Dios nacmakapaxuhuay.
Sampi lapi quit caj xman hud =xacputzalh
lantla nacmakapaxuhuakoy chixcuhuin, nialh
xatalipahu cscujni Cristo xactihua.

Pablo lichihuindn lantla apostol litaxtulh

11 Natalanin, quit clacasquin nacatziyatit pi
yuma xasasti tamacatzinin huantu mastay
laktaxtut huantu quit cliakchihuinama, ni hua
xtalacapastacni chixcuhuin. 12 Sampi quit
ni caj chatum chixcd quimasiyuninit, usu
quilitakalhchihuinanit, huampi huatiya Jesu-
cristo man quimacatzinikonit xtalacapastacni.

13 Huixin max aya makkaxpatnitantit lantla
lichihuinancéan lantla quit xaclicatziy yatiyana
acxni xacstalaniy xtacanajlacan judios, chu
xacmakmakantaxtly xlipacs huantu tlahuakoy
judios; quit xlicana pi lipecua xacsitzinikgy, chu
xacputzastalakoy xlipacs huanti lipahuankoy
Jesus laquimpi nacmalaksputukoy. 14 Acxni quit
na xacmakantaxtiy yama xlimapaksin Moisés
huantu stalanikoy judios, lantla xlipacs huanti
lacxtum xactastackonit, quit pacs xactlajakoy
lantla ahuan hua xacliakadn xtacanajlacan, tlak
xacputzay lantla luhua lihuana nacmakantaxtiy



GALATAS 1:15 v GALATAS 1:23

pacs lactzu lactzu limapaksin  huantu
lipahuankoy, chu makaxtaktaquikonit xamakan
xnatlatnacan. 15 Huampi hasta acxni quit
ni xacalacachin catuxdhuat, Dios quildcsacli,
chu laclhcalh pi cscujni naclitaxtuy. Chanchu
alistalh acxni lakchalh quilhtamacyd, caj lantla
tlanca xtalakalhaman x1d quintasdanilh, 16 acxni
quilimalacahudnilh xCam Jesus c-xatiji Damasco
laquimpi quit alistalh nacliakchihuinan yama
lipaxuhu xtachihuin huantu mastay laktaxtut
c-xlakstipancan huanti ni judios. Huampi
acxni chuna quiakspulalh nita xaclakama
pala ti naquilitakalhchihuinan huantu nacuan.
17 Na ni pala calh c-Jerusalén laquimpi
nactachihuinankoyhuanti aya xapulana apostoles
xuankonit, huata quit tuncan calh c-xatiyat
Arabia, chu acxni cquitéspitli antd cchimpa c-
Damasco.

18 Hasta xliaktutu cata acu calh c-Jerusalén
laquimpi naclakapasa apodstol Pedro, chu
akcuquitzis  quilhtamacu anta  lacxtum
xactalamacha. 19 Huampi acxni anta
xaclamacha, ni cucxilhkolh amakapitzin
apostoles, caj xman hud cucxilhli Santiago huanti
xtala Quimpuchinacan Jesus. 20 Quit tlan
ccamalulokniyan c-xlacatin Dios pi yuma huantu
quit ccatzoknaniman hua xtaluldktat.

21 Alistalh acxni ctacaxli c-Jerusalén, calh
latapuliy c-xatiyat Siria, chu Cilicia. 22 Hua
xpalacata, yama quilhtamacu c-xatiyat Judea
ni naj ti xquilakapaskgoy natalanin huantu
xlipahuankoy Jesus huanti xuilakg c-lactzu
cachiquin tu mapaksikoy yama tiyat. 23 Caj xman

xkaxmatkoy lantla xquilichihuinancan: “Yama
chixcu huanti xalipulana xquincaputzastalayan
laquimpi naquincatamacanuyan c-pulachin,
hua chu na aya liakchihuinama yuma lipaxuhu
tachihuin lantla nalipahuanahu Jesus huantu
xld xapulh quilhtamacd xmalaksputuputun.”
24 Chu pacs xlimaxquikoy paxcatcatzinit Dios caj
xpalacata huantu xla tlahuanit c-quilatamat.

2

Amakapitzin apostoles tlan tlahuakoy Pablo pi
xlicana pi apostol xlimaxtucanit

1 Hasta xliakcutati cata acu ctiampa c-Jerusalén,
huampi lacxtum ctaankolh Bernabé, xahua
Tito. 2 Quit fuerza cquilalh sampi hua Dios
xXquimacatzininit pi xlacasquin pi quit nacan;
chu acxni chu aya antiyd =xacuilachahu c-
Jerusalén, tanu ctatamacxtumikghu yama
apostoles, chu huanti lacaxtum xlakapaskocan
pi hud xpuxcunanikonit huanti xlipahuankoy
Jesus antd, chu ctzuculh litakalhchihuinankoy
lantla quit cliakchihuinanikoy huanti ni judios
yama laktaxtut huantu mastay Cristo. Hua
chuna clitldhualh sampi quit ni clacasquin caj
chunata nalaclatamay yama quintascujut huantu
hasta chiyu xactiliscujma. 3 Xlacdn matlanikolh
huantu cmasiyuy, chu masqui Xcatzikoy pi
ni judio yama quiamigo Tito huanti quit
xactaanit, niti hudnilh pala xafuerza circuncidar
natlahuacan, usu huamputun nachucunican actzu
xtiyatlihua laquimpi xlicana tlan judio nahudn,
chu chuna tlan natatapaksikgy. 4 Cpuhudan pi

niti xtilihudnilh circuncidar calakolh lapi ni
antd cahud xtatalakxtumikonit yama natalanin,
makapitzin aksaninanin huanti litanukoy pi na
lipahuankoy Cristo, tzek xquincamaktanunitan
laquimpi naquincaliucxilhuilikoydn lapi xlicana
quin pacs cmakantaxtiyahu huantu limapaksinan
xlimapaksin Moisés, sampi xlacan lacasquinkoy
pi pacs quin huanti lipahuanahu Jesus xafuerza
pacs nacmakantaxtiyahu tu huan, chu chuna
xtachin xlimapaksin Moisés naclitaxtupalayahu.
5 Huampi ni pala tzinu xactamastanikghu
nactlahuayahu huantu xlacadn xlacasquinkoy,
sampi quin clacasquinahu pi yama laktaxtut
huantu mastay xtachihuin Jesus xaliankalhin
nakalhiyatit xtachuna lantla quincamalacnunin.

6 Huampi hua yama apdstoles huanti antd
xpuxcunanikgy huanti lipahuankoy Cristo,
ni quihuanikglh pala nitldn huantu quit
cmasiyunikoy huanti ni judios pi ni xlacasquinca
circuncidar natlahuakoy acxni nalipahuankoy
Jesus. (Masqui xlicana pi ni hua xacputzama pala
xlacan, usu amakapitzin huanti tlak maxquican
cacni naquimatlaninikoy quintascujut, sampi
Dios ni caj masiyunikoy xtalacapastacni huanti
tlanca napuxcun sampi xl4 niti tlanca litaxtuy
c-xlacatin.) 7 Xlacdn nitu liaklhuhuatnankolh,
huata tuncan akatakskolh pi xlicana hua Dios
quililacsacnit laquimpi nacxakatlikoy yama
huanti ni judios lantla tlan nalakmaxtukoy
xlistacnacan, xtachund lantla Pedro lilacsacnit
nalixakatlikoy huanti judios. 8 Sampi chatuma
yama Dios huanti Pedro malakachalh limaxtulh
apostol laquimpi naan macatzinikoy xtachihuin

huanti judios, na huatiyd yama Dios huanti
quit quimalakachalh, chu quilimaxtulh apostol
laquimpi nacdn macatzinikoy xtachihuin huanti
ni judios. 9 Yamd huanti luhua tlak lactalipahu
xlimaxtukocan, huanti Xpuxcunanikoy
canajlanin, Pedro, Santiago, chu Juan, nita atuya
puhuankolh, huata canajlakolh pi xlicana hua
Dios xquimaxquinit yuma tascyjut. Chu lantla
matlanikolh pi quin chunatiya nacscujahu lantla
cscujmahu, lipaxuhu quincapakachipakdn quit
xahua Bernabé, huacha tu quinticalimasiyunikgn
xtamatalajlencan pi quit, chu hua Bernabé
nacampalayahu liscujkoyahu yama chixcuhuin
huanti ni judios, chu xlacan antiya naliscujkoy
xlipacs huanti judios. 10 Caj xman hud quin-
ticahuanikon pi ankalhin caclacapastackohu,
cacaklihuankohu vyama limaxkanin huanti
huilakg c-Jerusalén, chu napuquitilhayahu tumin
huantu tlan naclimaktayakoyahu, masquixlicana
pi huantu xlacan quihuanikolh quit ankalhina
chuna ctlahuama.

Pablo lacaquilhniy Pedro c-Antioquia

11 Huampi acxni yama quilhtamacu Pedro
quilalh c-xacachiquin Antioquia, c-xlacatincan
lilhuhua lacatzaj clilacaquilhnilh caj xpalacata
huantu nitldn xtlahuama, 12 sampi xapulana hua
lacxtum xtahuayankoy natalanin huanti ni judios
hasta acxni chinkolh c-Antioquia makapitzin
natalanin judios huanti xpuxculemakg Santiago;
acxni tuncan tzuculh tapapitziy, chu nialh lacxtum
xtahuayankoy natalanin huanti ni judios, sampi
xmacpuhuanikoy yama natalanin judios pala

lantla napuhuankoy naliaklhuhuatnankoy cumu
xlacan hasta ni catitahuayankolh huanti ni luhua
judios masqui na aya lipahuankoy Jesus. 13 Na
xlipacs amakapitzin judios xala c-Antioquia
huanti xlipahuankoy Cristo, na chuna tzuculh
tapapitzinikgy, nialh lacxtum xtahuayankoy,
xtachund lantla Pedro, chu hasta Bernabé na aya
chuna timalacatijinikolh c-xtalakaputiyuncan.
14 Pus acxni quit cucxilhli pi chund xlamakg
xtachunad lantla xlacan xcatzikoy pi ni lacasquin
Cristo, ni cmatlanilh, chu c-xlacatincan xlipacs
lilhuhua chund cudnilh Pedro: “Huix judio
huampi nialh chund lapat xtachuna lantla
xlilatamatcan, huata lapat xtachuna lantla ti ni
judio, ¢tdhuan chinchu fuerzaj litlahuanikoya
yama huanti ni judios pi chund calatamakolh
xtachund lantla chatum judio?”

Xlipacs tachixcuhuitat masqui ni judios pala
lipahuankoy Cristo nalaktaxtukoy

15 Xlicana pi huix Pedro chu quit, judios
hasta lantla tilacachihu, chu hua xpalacata
ni quincalimapacuhuican maklakalhinanin
xtachund lantla judios limapacuhuikoy xlipacs
huanti ni judios sampi xlacan ni makantaxtikonit
xlimapaksin Moisés. 16 Huampi masqui chun4,
stalanca catziyahu pi ni pala chatum huanti
Dios catilimaxtulh xtachunad la nialh tu laclén c-
xlacatin caj xpalacata pi lihuana namakantaxtiy
huantu limapaksinan xlimapaksin Moisés, huata
xman hud huanti nalipahuan Jesus chuna
nalimaxtucdn. Hud xpalacata quin, acxtum
judios, chu huanti ni judios, lipahuanitahu



GALATAS 2:17 X GALATAS 2:20

Quimpuchinacan Jesucristo laquimpi caj
xpalacata yama quintacanajlacdn huantu
kalhiniyahu naquincalimaxtuydan xtachund la
nialh tu lacleniyahu Dios; huampi ni pala chatum
catilixapanilh xtalakalhin c-xlacatin Dios caj
cumu lihuana namakantaxtly huantu huan c-
xlimapaksin Moisés.

17 Pus lapi acxni quin huanti judios nialh
lipahuanahu xlimapaksin Moisés pi anta
nataksahu lantla nialh td nalaclenahu c-xlacatin
Dios, chu huata hua chud lipahuanahu Cristo
laquimpi hud naquincalacxapaniyan xlipacs
tu laclenahu, quitaxtuy pi quin xtachuna
litaxtuyahu lactlanca maklakalhinanin la catihua
ti ni judio, ¢p@ yumd huamputun pi hua xcuenta
Cristo pi chund litaxtunitahu? jXlicana pi ni
chund! 18 Huampi caj yumd calacapastactit,
lapi huix man malacatzuquipalaya huantu
xlakmakanita, entonces huata huix xlicana
miacstu putzapat lantla maklakalhina
nalimaxtucana. 19 Sampi xapulana quit fuerza
cacmakantaxtilh xlimapaksin Moisés xacpuhudn,
huampi chalh quilhtamacd acxni antiyd yama
c-limapaksin cquiakataksli pi ni lay lihuana
cmakantaxtlyy, chu man yama limapaksin
quimakstuntldhualh, chu xtachuna lampala
caquimaknilh. Huampi tlan quinquitaxtunilh
pi cninilh yama limapaksin laquimpi maktum
nactzucuy lilatamay xtachuna lantla lacasquin
Dios. Quit lacxtum quintapakaxtokohuacacanit
Cristo c-cruz, 20 chu hua chu masqui clama, nialh
clilama xtachund lantla ti caj acstumapaksicdn,
huata hua quilatdmat tapaksiniy Cristo huanti

lama c-quinacy; chu yama akstitum quilatamat
huantu clilama, chuna tlan akstitum clilama
caj xpalacata sampi clipahuan xCam Dios,
chu ccatziy pi snun quilakalhamanit hasta
limacamadstalh xlatamat caj quimpalacata. 21 Quit
ni cactilakmakalh yuma xlaktaxtut quilistacna
huantu caj litldn quimalacnuniy Dios, sampi
pala ti puhudn pi tlan nalitaxtuy xtachuna la
nialh tu laclén c-xlacatin Dios, caj xpalacata
cumu hud lihuana namakantaxtiy huantu huan
xlitldhuat pala xatu limapaksin, sampi lapi
chund, entonces quitaxtuy pi nitu xlakasi masqui
quincaquipalacanichin Cristo.

3

Dios quincamaakaputaxtiyan caj xpalacata
cumu lipahuanahu xtamalacnun

1 Koxutanin huixin lactuntusnu natalanin xala
c-Galacia, ¢tI camaaknihuanin laquimpi nialh
akstitum nalipahuanatit Jesus? Sampi lantla
maklhuhua quit ccatakalhchihuinan, lacatancs
ccamasiyunin lantla Cristo pakaxtokohuacaca
c-cruz caj quimpalacatacan, xtachunad pala
luhua man milakastapucan tiliucxilhtit.
2 Huampi clacasquin naquinkalhtiyatit yuma
takalhasquinin huantu naccatlahuaniydn: ¢Pa
Dios camacaminin, chu camaxquin Espiritu
Santo caj xpalacata cumu makantaxtitit huantu
limapaksinan xlimapaksin Moisés, usu hua
xpalacata lantla lipahudntit Quimpuchinacan
Jesus huanti calitachihuinancantit? 3 iXlicana
Iuhua cana lactuntusnu! Dios calakalhaman,
chu camaxquin Espiritu Santo laquimpi

hua xtamaktay natzucuyatit lilatapayatit
lacsasti milatamatcdn, huampi huata chu
huampalayatit pi hud milimakantaxtitcan
huantu caj xlimapaksincan judios, pus quitaxtuy
pi lakapuxtu pimpatit. 4 Xlipacs huantu
huixin aya xlakapasnitantit xacpuhudn pi
nacamaktayaydn, ihuampi lampala lihuaca
nitd xtdpalh caquilitaxtunin! 5 Acxni Dios
camaxquin Espiritu Santo, chu tlahuakolh
lactlanca licacni tascujut c-milakstipancan,
(tuthuan cahud chuna litldhualh? (P4 hua
xpalacata huixin hua xtzaksapdtit lihuana
xtzaksapatit xmakantaxtiyatit xlimapaksin
Moisés? Xlicana pi ni hua litldhualh, huampi
huata caj xpalacata lantla lipahudantit xtachihuin
Jesus huantu aya kaxpatnitantit.

6 Chund lantla xamakan quilhtamacu Abraham
canajlanilh xlipacs huantu Dios caj xtalakalhaman
malacnunilh  natlahuay  c-xlatamat, hua
limatzankananilh xlipacs xtalakalhin, chu
limaxtulh la xalaktaxtun chixcd huanti nialh ta
laclén c-xlacatin. 7 Hua xpalacata ccalihuaniyan,
lapi huixin kantiputunatit yama xamakan
kolutzin Abraham, chu nalitaxtuputunatit
xtachuna lantla  xaxlicana  xquilhtzucut
huanti nakantiyatit xtacanajla, entonces
camininiydn nalipahuanatit huantu Dios caj
xtalakalhamdn malacnunit xtachuna lantla
Abraham lipahua. 8 Sampi hasta lantla xamakan
quilhtamacu Dios xucxilhlacachima lantla
calanchu quilhtamacu nalakalhamankoy masqui
huanti ni judios, chu chuna tatzoktahuilanit c-

Likalhtahuaka pi Dios na caj xtalakalhaman
nalakmaxtukoy xlipacs huanti nalipahuankoy
huantu namalacnuy laktaxtut, xtachuna lantla
lakalhdmalh Abraham caj xpalacata xtacanajla,
sampi chund timalacnunilh: “Xtachuna
lantla clakalhamanitdn caj xpalacata cumu
quilipahuana, na chuna naclakalhamankoy
xlipacs huanti huilakoj nahudn masqui canihua
tiyat.” 9 Chund pi xlipacs ti lanchiyuj quilhtamacu
lipahuankoy huantu malacnuy, xlicana pi Dios
na nalakalhamdan xtachund lantla tilakalhamalh
Abraham caj xpalacata cumu tilipahua.

10 Xlipacs huanti caj xman hud lipahuankoy
pi caj Xxpalacata lantla namakantaxtikoy
huantu huan c-xlimapaksin Moisés tlan
nalilakmaxtuy xlistacna c-xlacatin Dios, c-
Likalhtahuaka chund lihuancan xpalacata:
“Capatilh huantu naakspulay yamd huanti
ni lihuana namakantaxtly xlipacs huantu
limapaksinan xlimapaksin Moisés.” 11 Pus
luhua lacatancs taluloka pi ni pala chatum
catilakmaxtulh xlistacna caj cumu natzaksay
namakantaxtiy xlimapaksin Moisés, sampi c-
Likalhtahuaka chund huan: “Yamd huanti
xalaktaxtun litaxtunit c-xlacatin Dios hua chuna
lilamajnahudn caj xpalacata pinalipahuan pi Dios
caj xtalakalhamdn chund limaxtunit.” 12 Huampi
lapi caj lihuana nalakachixcuhuiputuna
xlimapaksin Moisés laquimpi chuna tlan
nalakmaxtuya milistacna c-xlacatin Dios, luhua
tuhua naquitaxtuniydn, sampi c-Likalhtahuaka
chund huan: “Xman hua yama huanti akstitum
namakantaxtikoy xlipacs lactzu lactzd huantu

limapaksindn limapaksin huanti nalakmaxtuy
xlistacna c-xlacatin Dios.”

13 Huampi na milicatzitcan pi tama xlimapaksin
Moisés nialh xlacasquinca napecuaniyahu acxni
lihudn pi naxokondn huanti ni lay akstitum
makantaxtiy, sampi Cristo quincalakmaxtin
lantla naxokonanahu, sampi acxni xla nilh

c-xokspun cruz quimpalacaxokgnalh pacs

huantu quilixokonatcan Xxuanit, sampi c-
Likalhtahuaka chund huan: “Xlipacs yama huanti
pakaxtokohuacacan c-kantum quihui laquimpi
naniy, hua chuna limapatinimaca laquimpi
naxokonan xlipacs huantu tlahuanit lixcajnit
xtalakalhin.” 14 Xlicana pi Dios tlan tldhualh pi hua
Cristo naxokonaniy quimpalacatacan, laquimpi
chund lantla quin judios, na chuna lantla huanti
ti ni judios, tlan acxtum naquincalakalhamanan
Dios xtachuna lantla timalacnunicha Abraham
nalakalhamankoy judios, chu na chuna laquimpi
xlipacs quin acxni lipahuanahu Jesus, na tlan
makamaklhtinanatit Espiritu Santo.

Xlimapaksin Moisés ni lay xlactlahuay huantu
xapulana xmalacnunittd Dios

15 Natalanin, acxni chatum chixcu pala
tu litalaccaxlay tanuj chixcy, wusu pala
tu malacnuniy, litayaniy namaxquiy, chu
nafirmartlahuaniy mactum cdapsnat, xlicana pi
ni pala chatum ti catilactldhualh, usu ni pala
chatum ti catimalihuaquilh. Pala quin chixcuhuin
makantaxtiyahu huantu litayayahu, chu
firmartlahuayahu, xalihuacd Dios namakantaxtiy
huantu malacnuy. 16 Pus Dios hui tu

timalacnunilh Abraham xamakan quilhtamacu
acxni  tihudnilh pi  nasiculanatlahuakoy
xquilhtzicut huanti nalacachinkoy alistalh.
Huampi Dios ni huanilh “xlipacs minquilhtzucut”
xtachuna lantla calichihuinankoca Iluhua
xliputumcan, huampi caj xman hua chatum,
chu yama chatum hud Cristo. 17 Quit clacasquin
pi huixin xakatakstit pi Dios makan tatlahualh
Abraham aktum talaccaxldan, chu malulokli,
chu masqui xliaktatita ciento apuxamacahu
cata alistalh milh xlimapaksin Moisés, huantu
huan yama Limapaksin ni lay lactlahuay
huantu xamakdn xmalacnunit Dios. 18 Sampi
caj capuhudntit: pala yamad huantu Dios
malacnunit pi naquincalakmaxtuyan caj cumu
nacanajlayahu xtamalacnun, chu chatum chixcu
xlakmaxtulh xlistacna caj cumu xmakantaxtilh
xlimapaksin Dios, xlicana pi Dios xaaksanina
xquitaxtulh; huampi huantu malacnunit caj
litldn naquincalakmaxtuniyan xtachund lantla
timalacnunilh Abraham.

cTu  xpalacata limacaminca xlimapaksin
Moisés?

19 Pus ¢td chinchu xpalacata likalhiyahu
xlimapaksin Moisés? Xlicana pi Dios hua
limacamilh  xlimapaksin laquimpi chuna
namaakataksnikoy tachixcuhuitat lantla
xlipacs tlahuakoy talakalhin, chu pi fuerza
napatinankoy, chu hua xpalacata xlacasquinca
nalikalhkalhitahuilakoy ~ yama  xquilhtzucut
Abraham huanti alistalh namin lakmaxtukoy
xtachuna lantla xmalacnunicanit. Yuma
xlimapaksin Dios maxquikolh angeles laquimpi

xlacdn namacamaxquikoy Moisés, chu cumu
Moisés xkalhachihuina Dios xlitaxtuy c-
xlacatincan, hud maxquikolh tachixcuhuitat.
20 Huampi acxni Dios malacnunilh Abraham
tu natlahuay c-xlatdmat, ni lacdsquilh pala ti
namacan xkalhachihuind laquimpi chund
namacatzinindn, huampi hud Dios man
tachihuinalh.

Xlimapaksin Moisés quincalendn c-xlacatin
Cristo

21 Xamaktum pala ti napuhuédn: “gEntonces
xlimapaksin Moisés caj talalacataquima huantu
timalacnunilh Dios Abraham?” iLuhua ni
ccanajlay! Sampi lapi hua yama xlimapaksin
tlan xlilakmaxtunikolh xlistacnacan huanti
xmakantaxtikolh, entonces pacs tlan xkalhihu
xlaktaxtut quilistacnacan lapi hua xmakantaxtihu
huantu huan tama limapaksin. 22 Huampi niti
lay makantaxtiy sampi antiya c-xtachihuin Dios
huantu tatzoktahuilanit c-Likalhtahuaka huan pi
xlipacs tachixcuhuitat xtachuna tachin huilikonit
talakalhin, chu hud xpalacata xman huanti
nalipahuankoy Cristo tlan namaklhtinankoy
yama laktaxtut huantu hasta xamakan
quilhtamacu xmalacnunit Dios namastay.

23 Acxni xalipulana acxni ni xamin Cristo,
yama xlimapaksin Dios xlitaxtuy xtachuna lantla
chatum quimaktakalhnacan huanti nakalhakax-
matahu xlimakua kalhkalhitahuilayahu yama
huanti naquincalakmaxtuyan laquimpi hua chu
nalipahuanahu. 24 Chund pi yama xamakan
limapaksin, xtachund xuanit la chatum kokana

puscat huanti maktakalhkoy lactzu caman
laquimpi naquincamaktakalhlendn hasta anta
c-xlacatin Cristo huanti acxni nalipahuanahu,
xlicana taxapanit nahuan quintalakalhincan
chu nalitaxtuyahu xtachund la ti nialh tu
laclenahu. 25 Huampi cumu chu aya minit
Cristo huanti lipahuanahu, nialh xlacasquinca
pi yama limapaksin ankalhin naquincalikalhiyan
la xtachin, chu naquincalihuanitilhaydn tu nitlan
tlahuanitahu. 26 Sampi huixin huantilipahuandtit
Cristo Jesus xlicana pi xlipacs chuna la judios, chu
la ni judios, xcaman Dios litaxtuydtit. 27 Sampi
xlipacs huixin acxni takmununitantit xtachuna
pala acxtum tahuanitantit Cristo c-xlatamat,
chu xtachuna litapalhitit hua lantla xl1ad kalhiy
xlakasi. 28 Dios nialh hud cuintaj tlahuay pala
ti judios, usu ti ni judios, pala tastan c-tascujut,
usu calakuan lama, pala chixcd, usu puscat;
sampi lapi xlipacs tahuanitantit Cristo Jesus
entonces chatumad litaxtuydtit. 29 Hua chd cumu
xlicana hud tapaksiniyatit, na xlicana pi huixin
xtachuna xaxlicana xquilhtzucut Abraham caj
xpalacata lhkamayatit c-xtacanajla, chu pacs
calakchandan namakamaklhtinandtit huantu Dios
malacnuninit namaxquikoy huanti xquilhtzucut.

4

1 Hua yumd huantu luhua ccahuaniputundn
pi xapulana quin, xtachuna xlitaxtuyahu
lantla chatum actzu kahuasa huanti limaxkan
tamakaxtaka, chu makaxtaknican xherencia
huantu namapaksiy, chu masqui xlicana pi
luhua hua mapaksiy fuerza tlan litaxtuy

xtachund la chatum caj tasacua sampi ni lay
lactlahuay yama tumin huantu makaxtaknicanit,
2 sampi huilakd huanti xtlat putzakonit
laquimpi namaktakalhkoy, chu namakastackoy
hasta acxni nalakchdn quilhtamacu lantla
namacamaxquikocan huantu mapaksiy chuna
lantla lilaclhcahuilinit xtlat. 3 Pus na chuna
chu quin Xxquincaquitaxtuniydn xapulana
acxni ni xamin Jesus, sampi xlamahu xtachuna
lantla lactzu caman huanti ni naj catziyahu
huantu xtaluldktat, chu catuhua huantu
tachixcuhuitat xlismanikonit xtlahuakoy
laquimpi nalakmaxtukoy xlistacnacan, na chuna
xquincalitaankoydn xtachunad chatum xatastan.
4 Huampi acxni takdatzilh quilhtamacu lantla
Dios xlaclhcahuilinit pi naquincalakmaxtuydn,
xla macdmilh catuxdhuat xCam huanti
machixcuhuililh chatum puscat anta c-xtiyatcan
judios huanti lihuana xmakantaxtikoy huantu

limapaksinan xlimapaksin Moisés. 5 Hua
xlimapaksin Moisés huantu xtzaksamahu
lihuana namakantaxtiyahu, xtachuna

lampala xatachin xquincaleman, huampi
Cristo hud limilh catuxdhuat laquimpi tlan
naquincalakmaxtuyan c-xtachin limapaksin, chu
chund naquincalimaklhtinandn xtachuna lantla
xaxlicana xcamdn. 6 Chanchu laquimpi lihuana
namakcatziyahu pi luhua mana xcamanquin
litaxtunitahu, xla hasta quincamacaminin
cspiritu Xcam Jesucristo c-quinacucan, chu yuma
cspiritu Jesucristo quincamaakpuhuantiniyan
nahuaniyahu Dios: “jHuix Quintlatican!” 7 Hud
xpalacata ccalihuaniyan, hud chd huixin nialh

mililatamatcan la xtachin yama xamakan
limapaksin laquimpi fuerza namakantaxtiyatit,
huampi litanuyatitta xtachuna lantla xcaman
Dios, chu cumu xlicana pi huixin Xcamadn,
milicatzitcan pi nachan quilhtamacu acxni pacs
huantu Dios kalhiy, na huixin natakalhiyatit.

Pablo ni lacasquin pi huanti aya lipahuankonit
Jesus nalitaxtupalay lantla xtachin xlimapaksin
Moisés

8 Huixin huanti ni judios, xapulana acxni
ni xalakapasatit Dios, caj luhua xman hud
xmakantaxtiyatit nalakachixcuhuiydtit yama
huantu huixin xlimaxtuyatit xtachund lantla
midioscdn masqui xlicana pi nita xlakasican.
9 Huampi hua chu pi lakapasnitantit Dios, usu
tlan nahuanahu pi hua Dios camaxquinitan
talacapastacni laquimpi tlan nalakapasatit,
clantla chinchu xpalacata amaktum
maxquipalayatit quilhtamacu nacamakatlajayan
xtalacapastacnican chixcuhuin huantu calilaydn
xtachund lantla xtachin laquimpi lihuana
natzaksaydatit namakantaxtiyatit? 10 Chuna
ccahuaniydn sampi huixin na aya tzucuyatit
macastalakoyatit yama judios lantla xlacan
ankalhin catuhua mapascuajnikoy, usu lihuilikoy
aktum tlanca quilhtamacu chuna pala aktum
papd, usu aktum cata acxni pacs cacninanikoy
Dios laquimpi xla tlak tlan nalakalhamankoy.
11 Ccamacpuhuaniyan hud luloko pala ni caj
huad pdxcat nahuan yama quintascujut huantu
climakapalanit c-milakstipancan.

12 Natalanin, ccasquiniyan litldn pi nialh
xtachin yama xlimapaksin Moisés calilatapatit
xtachund lantla quit maktum quilhtamacu
xaclilama acxni xactzaksama lihuana
xacmakantaxtiputun; huampi claktaxtunit, chu
na clacasquin pi calaktaxtutit huixin yuma huantu
xtachuna la xtachin calikalhiyan. Masqui xlicana
pi chuna cquilhama, ni hud xpalacata pala huixin
quintlahuaninitdntit huantu nitlan, huampi
chund cuan sampi ccatziy pi quimpaxquitit, chu
niucxnicd quilakmakantit. 13 Pus catziyatit pi caj
Xpalacata pulactum tajatat huantu quinchipalh,
hua fuerza clitamakaxtakli c-mincachiquincan,
chu quit na huacu yama quilhtamacu pulh
ccalitakalhchihuinan xtachihuin Cristo huantu
mastay laktaxtut. 14 Chu yama quintajatat huantu
quit xacpatinama, chund huixin caliucxilhni Dios
c-milatamatcan lapi xlicana lakalhamaninanatit;
huampi huixin ni caj quilakmakantit huampi
lipaxuhu quimakamaklhtinantit xtachund lantla
chatum dangel, usu jlampala huatiyd Cristo
Jesis makamaklhtinantit lantla quintalatit!
15 Huampi ¢ni chd alh chd yama tapaxquit
huantu xquinkalhiniyatit? ¢Ni chu alh yama
mintapaxuhuancan huantu xkalhiyatit? Sampi
quit luhua xtaluldktat tu cuan, pi lapi tlan cahua
caj quimpalacata huixin hasta xtitamastatit
laquimpi xcamaxtunicantit milakastapucan lapi
chuna tlan xactilipacsli yama quintajatat huantu
xacpatima c-quilakastapu. 16 Huampi hud chu
max luhua snun ccamakasitzinitan caj xpalacata
cumu ccalitakalhchihuinan huantu xtaluloktat
Dios.



GALATAS 4:17 xxi GALATAS 4:22

17 Tama chixcuhuin huanti
camalakaspityahuaman xlicana pi hua
chiu luhua snun calakalhamanan sampi
puhuankgy pi chund naquilakmakanatit,
chu huata hud Iuhua nalipahuankoyatit,
chu tlan namaktayalipinkoyatit. 18 Xlicana
pi c-quilatamatcan luhua tamaclacasquin
pi naaklihuankoyahu nalakalhamankoyahu
amakapitzin chixcuhuin, huampi huantu
akstitum, chu xliankalhin nalakalhamankoyahu,
ni caj acxni quit lacxtum ccatalamachan lantla
tlahuakogy yama aksaninanin chixcuhuin.
19 Koxutanin huixin quilakskatdn, xlicana
quit luhua snun cpatima tacatzandjuat caj
mimpalacatacan, xtachuna lantla catzanajuanan
chatum puscat acxni namalakatuncuhuindn;
chu quit ankalhin chuna cpatimaj nahuan hasta
acxni Cristo luhua xlicana malanama nahuan
c-milatamatcan, chu lihuana makantaxtipatit
nahudn huantu lacasquin. 20 Hasta ucu
xactayacha c-milakstipancan cpuhudn, laquimpi
atzinu luhua tancs xaccalitakalhchihuinan,
huampi cumu luhua makat, ni ccatziy lantla luhua
tataksatit laquimpi tancs naccalistacyahuayan.

Xamakan  Abraham  xkalhikgy  chatuy
xlacchajan

21 Xlipacs huixin huanti lihuana
makantaxtiputunadtit xlimapaksin Moisés
laquimpi nalakmaxtuyatit milistacnacdn, ¢a poco
ni alikalhtahuakayatit huantu tatzoktahuilanit
c-libro antani tataksa limapaksin? 22 Sampi
antd yama c-Likalhtahuaka na lichihuinan

lantla xamakan quinquilhtzucutcan Abraham
xkalhikgy chatuy xlakkahuasan: chatum
xkahuasa hud takalhilh yama puscat huanti
xmascujucan c-chiqui xtachund lantla tachin
sampi caj cstacanit, chu chatum litum xkahuasa,
hua x1ad xtzi huanti luhua xpuscat Abraham,
chu ni caj xtasacua. 23 Agar Xxuanican
yama caj xatastan squitihuing, xla kalhilh
chatum cskata huanti malakatuncdhuilh sampi
xakatlilh Abraham, chu tatalakxtumilh, huampi
yama Sara huantu luhua xpuscat Abraham
timachixcuhuililh chatum xkahuasa sampi
hua Dios xmalacnuninit pi nakalhikoy chatum
xkahuasacéan. 24Xlipacs yuma huantu chund lanit,
hui tu quincalimasiyuniputunan Dios, sampi
yuma chatuy lacchajan litaxtukgoy xtachuna
lantla pulactuy talaccaxldn: pulactum hua
litaxtuy yama talaccaxldn huantu mastaca c-
kastin antani huanican Sinai huamputun pi
hua Agar, xlipacs huanti anta maktapaksikoy
yuma c-talaccaxlan tlan tamalacastuca xtachuna
lantla xcaman yama xatastan puscat huanti na
xatachin lacachinkgy xtachund lantla xtzican.
25 Xlicana pi Agar litaxtuy yama kastin huanican
Sinai c-Arabia, chu tlan tamalacastuckoyahu
xtachund lantla ti hud chu maktapaksikoy c-
Jerusalén sampi xlacan litamakaxtakkoy xtachin
catlahuakolh yama limapaksin huantu mastaca
c-Sinai. 26 Chinchu Sara huanti luhua xpuscat
Abraham, huanti niti mascujuy xtachunad lantla
xtachin, hua tlan tamalacastucahu yama tanu
xasasti Jerusalén xala c-akapun, chu quin huanti

antd maktapaksiyahu litaxtuyahu xtachuna

lantla xcaman sampi caj quintapaxuhuancan

tlahuayahu xtalacasquin Dios, chu ni xtachuna

lantla xtachin. 27 Sampi c-xtachihuin Dios

lacatum chund huan:

“Capaxuhua huix puscat huanti niucxnicu
kalhinita mincaman;

hasta cacatasa caj lantla mintapaxuhuan huix
huanti ni amakcatziya yama tacatzanajuat
lantla namalakatuncuhuiya miskata.

Sampi yama puscat huanti aya xlakmakancanit
caj xpalacata pi ni lay xkalhiy xcamadn,
huata atzind lhuhua nakalhiy xcamdn, ni
xahud huanti xtatalakxtuminit xchixcu.”

28 Natalanin, quit clacasquin nacatziyatit
pi quin pacs xlakskatan sampi Dios chuna
quincamalacnuninitan naquincatlahuayan
xtachuna lantla timalacnunilh xamakan
quilhtamacu Abraham, pi nakalhiy chatum
xkahuasa xuanican Isaac. 29 Na xtachund lantla
yama xamakan quilhtamacd yama kahuasa
huanti xlacachinit sampi hua Abraham, chu
Agar xtalakxtumikonit, ni xucxilhputin yama
kahuasa huanti xlacachinit caj xpalacata cumu
cspiritu  Dios makantaxtilh c-xlatamat Sara
huantu xmalacnunit, lantla chu na chuna quin
quincaquitaxtuniman. 30 Huampi ¢14 hudnilh Dios
Abraham? Pus c-Likalhtahuaka tatzoktahuilanit
pi chund huénilh: “Catlakaxtu tama mintasacua
puscat huanican Agar chu xkahuasa c-minchic,
sampi ni mininiy xkahuasa natamaklhtinan
huantu huix namakaxtakniya xkahuasa huanti
luhua mimpuscat Sara, huanti ni caj mintasacua.”

31 Natalanin, hud xpalacata ccalihuaniydn pi
quin ni litaxtuyahu xtachund lantla xcaman
yama puscat huanti tasacua xuanit huampi hua
litaxtuyahu xtachund lantla xcaman yama huanti
ni tasacua puscat.

)

Cristo quincalakmaxtun c-xlitlihuaka yama
huantu xtachund lantla xtachin xquincakalhiyan

1 Xlicana pi Cristo quincalakmaxtin
laquimpi yama xlimapaksin Moisés nialh
naquincalilayan  xtachund lantla xtachin
pi fuerza namakantaxtiyahu xlipacs lactzu
lactzd huantu limapaksinan. Hud xpalacata
ccalihuaniyan pi tlihuaklh calatapatit, chunatiya
calipahudntit Cristo, chu nialh td <xtachin
caticatlahudn atanuj xatascujtlahuan limapaksin.

2 Cakaxpattit, chu caakatakstit huantu
naccahuaniyan, pilapi ti lantla huixin huanti aya
lipahuanitantit Cristo, xamaktum chu napuhuan
pi luhua xlacasquinca na nacircuncidarlay
laquimpi tlan nalaktaxtuy, xlicana quitaxtuy
pi ni lama pala td catilimaktdyalh masqui
calipahua Cristo. 3 Quit ccahuaniputumpalaydn
pi xlipacs, usu caxaticahua chixcu huanti
lacasquin circuncidar catlahuaca caj cumu
chund huan xlimapaksin Moisés pi xlitlahuat
lapi malaktaxtiputun xlistacna, pus na lacatancs
cacatzilh pi pala chuna luhua tlahuaputun na
luhua xafuerza lihuana xlimakantaxtit nahudn
xlipacs atipatu huantu limapaksinan anta pi
xlitldhuat. 4 Xlipacs huixin huanti tzaksayatit

litaxtuyatit xtachund pala nialh td nalaclenatit
c-xlacatin Dios caj xpalacata pacs lihuana
namakantaxtiyatit huantu huan c-xlimapaksin
Moisés, xlicana pi talakamakatlinipdtit Cristo,
chu lantla caj litldn calakalhamamputunan
Dios. 3 Huampi quin ni chund canajlayahu,
sampi cspiritu Dios quincamaktayayan akstitum
nacanajlayahu huantu Dios quincamalacnuniyan
pi naquincalimaxtuyan xtachuna lampala nialh
tu laclenahu caj xpalacata cumu lipahuanahu.
6 Sampi lapi quin xlicana hua tahuanitahu Cristo
c-quilatamatcan, nita xlakasi lapi circuncidar
lanitahu, usuchi nitu circuncidar lanitahu, caj
xman hud kalhiy xlakasi nalipahuanahu, chu
yuma quintacanajlacan akstitum nalilatamayahu
c-quintapaxquitcan.

7 Xlicana pi aya akstitumd huixin xlapatit,
¢ti cahuanin, chu calactlahuayahudn pi nialh
calipahuantit xtaluloktat Dios? 8 Xlicana
pi ni hud Dios -calactlahuayahuan, sampi
xld Iuhua man calacsacnitdn laquimpi
nalipahuandtit Cristo. 9 Cumu lantla huixin
catziyatit pi masqui caj actzu levadura
maxcutikoy xlipacs huantu lakmunucanit
harina, pus luhua cuintaj catlahuatit nita pacs
tilaclatayayatit. 10 Huampi quit tancs ccatziy
pi Quimpuchinacan nacamaktayayan pi ni caj
lihuacd nalilaclatayayatit huantu ccahuanimadn,
chu hua Dios catziy lantla namapatiniy
yama huanti casokaliyan caxaticahuaj xtihua.
11 Natalanin, lapi quit xactzdiculh liakchihuinan
pi xlipacs huanti lipahudn Cristo circuncidar

calakolh, yama judios nialh xquisitzinikolh,
chu nialh calahud huantu =xquiliyahuakolh.
Sampi lantla Cristo ninit c-cruz, nialh
xliaklhuhuatnankolh masqui calipahuankolh
lapi na acxtum circuncidar xlakolh, sampi xlacan
puhuankoy pi chuna talacasquin natlahuayahu
laquimpi tlan nalaktaxtuyahu. 12 Huampi
xlipacs tama huanti maaklhuhuatniman
nacachucunicanatit actzu c-mintiyatlihuacan
mininikoy pi maktum xacstu xchucuactikoca
xlipuaktuminica laquimpi xlicatzikolh.

13 Dios calacsacnitdn huixin natalanin
laquimpi nacalakmaxtuyan c-xlacatin huantu
xcalilamdn xtachunad lantla xtachin, huampi
x1d ni hua chund calitlahudn caj laquimpi hua
chu aklakuad nalatapayatit, usu natlahuayatit
catuhua huantu huixin napuhuanatit, huata
huda calilacsacnitdn laquimpi chd acxtum
nalapaxquiyatit, chu nalamaktayayatit.
14 Sampi xlipacs huantu huan c-xlimapaksin
caj xman hua yuma Kkamputum litaxtuy:
“Calakalhamank¢ amakapitzin xtachuna lantlata
acstulakalhamancana.” 15 Cana huixin, luhua
cuintaj catlahuatit lantla nalatapayatit, sampi
lapi caj xman nalamakasitzitahuilayatit, chu
nalalacaxcatahuilayatit, ni makas quilhtamacu
miacstucan nalalactlahuayatit.

Akstitum calatamahu chund lantla
quincamapuhuaniydn Espiritu Santo

16 Hud xpalacata, quit ccalihuaniyan, akstitum
calatapatit chund lantla camapuhuaniyan
Espiritu Santo, chu ni hud cakalhakaxpattit

huantu camatlahuiputunan xalixcajnit
mintayatcan tu xapulana xkalhiyatit.
17 Sampi vyama xalixcajnit quintayatcan
huantu xkalhiyahu, ni catimatldanilh huantu
quincamatlahuiyan Espiritu Santo, chu na
chund Espiritu Santo ni matlaniy huantu
quincamatlahuiyan xamakan xalixcajnit
quintayatcdn; hua  xpalacata, huixin
lakachunin ni lihuana catziyatit xatu
luhua namakantaxtiyatit, sampi acxtum
quincamapaksiputunkoyan lantla lakaputuy
latdmat. 18 Na chund lapi hua Espiritu Santo
capulaleman, ni lay pala tu xtachin caticatlahudn,
ni pala yama xlimapaksin Moisés, na ni pala
yama xalixcajnit mintayatcdn huantu xapulana
xkalhiyahu.

19 Na luhua c-stujtat tasiyuy huanti
kalhakaxmatmako huantu malacnunikoy
xalixcajnit xtayatcan: chund pala naxakatlikoy
atanuj puscat masqui huilakgd xpuscatcdn,
catuhud huantu limakapaxuhuakoy xmacnicdn,
chu lhuhua huantu tamaxcajualin tlahuakoy
huantu nalilakxtapukoy putdhuilh, 20 chu
talakataquilhputan tu caj xatatlahuamakxtu,
lascuhuakoy; xcatzit quiclhcatzanikoy catihua,
ni laucxilhputunkoy; catuhud lalimakasitziy,
lalacataquikoy, chu mapapitzikoy natalanin,
lakaputiyu lakoy.

21 Catuhua lakcatzalacaniy huantu kalhikoy
amakapitzin, tlanca xakotnin, chu lhuhua huantu
lixcdjnit tlahuakoy. Quit aya maklhuhuata chuna
ccalitakalhchihuinanitan pi xlipacs huanti chuna

makantaxtima na yumad lixcajnit latamat, tancs
cacatzilh pi niucxni -catilipaxuhuakolh yama
lipaxuhu latamat huantu kalhikoy ti matlanikoy
pi Dios namalandn c-xlatdmat. 22 Huampi
huantu limascujundn Espiritu Santo, xla
namaxquiyan tapaxquit, tapaxuhuan, tatancsni,
tapaxuhuanalén lantla ni lacapala nasitziya
pala td nahuanicana, tlan mintapuhuan, chu
tlan talacapastacni lantla tancs namakantaxtiya
huantu litayaya; 23 xld namaktayaydan lantla
tasmalhuan nahuana, ni nalacataquinana, chu
xatalhcan nalipina milatamat. Xlipacs yuma tlan
talacapastacni huantu namaxquiyan Espiritu
Santo nitu limapaksin huantu nalihuan pi
nitlan tatlahu. 24 Chu xlipacs yama huanti aya
tahuankonit Cristo c-xlatamatcdn quitaxtuy pi
aya xtachund la tatapakaxtokotahuacakonit,
chu chund makatlajakonit yama xamakan
lixcajnit xtayatcan huantu xmatlahuikoy
caxatucahua talakalhin. 25 Cumu hud chu tlan
lamahu, hud chuna lilay sampi hua Espiritu
Santo quincapulalemdn, pus camaxquihu
quilhtamacu pihua tama Espiritu Santo ankalhina
caquincamaktayan.

26 Ni caj calatlancacatzinihu, ni pala
caputzahu lantla natahuilay  takslokon,
usu nalakcatzanikoyahu huantu kalhikoy
amakapitzin c-quilakstipancan.

6

Xlipacs huanti lipahuanahu Cristo ankalhin
calamaktayalehu

1 Natalanin, lapi xamaktum nacatziyatit
pi hui chatum huanti litamakuasli aktum
talakalhin, chu cumu huixin hud tlahuapatit
huantu calimapaksiyan Espiritu Santo, pus
camaktayatit laquimpi natatancspalay c-
xlatdmat. Huampi acxni pala ti namaktayayatit
huantu catapaxuhuan camaktayatit, chu
caucxilhlacachipitit sampi na catuxdhuat lapatit
ni hua pala xamaktum na nalitamakuasatit
aktum talakalhin, chu nalaclatayayatit c-
mintacanajlacan. 2 Acxtum calamaktayalipitit
pala td calakchinan talakaputzit, pala chuna
natlahuaydtit entonces tancs makantaxtipatit
nahudn huantu limapaksinanit Cristo. 3 Huampi
pala ti acstupuhuanican pi tlanca xlakasi
kalhiy, na nitu xlakasi, tamd ni lay maktayakoy
amakapitzin, sampi caj acstutakskahuitamama.
4 Chund pi chatunu man lihuana caucxilhli
lapi tlan, usu nitldan huantu man tlahuama,
chu ni catamalacastucli huantu tlahuamakd
amakapitzin. Lapi naucxilha pi tlan huantu
tlahuama, xacstu man catziy lapi tlan
nalipaxuhuay xtascujut. 5 Sampi chatunu
chatunulemahu yuma xtachuna tacuca xpalacata
quintaktzankancan, chu quintalakaputzitcan
sampi ni naj xaakstitum xaacchdn quin.

6 Lapi huixin hui chatum c-milakstipancan
huanti calitakalhchihuinandn xtachihuin Dios,
xlicana pi tamd luhua mininiy namaxquiyatit
huantu namaclacasquintilhay.

7 Lapi hul chatum ti puhudn pi tlan
nalikamanan Dios c-xlatamat, chu ni naxokonan,
nialh catakskahuitamalh sampi milicatzitcan

pi huantu chatunu chantilhama c-xlatdmat,
pacs naquimakalay alistalh. 8 Yamd huanti caj
xman hud tlahuama huantu limakapaxuhuay
xlatdmat xtachuna quitaxtuy lantla chamacha
huantu nitlan lichdnat, chu xlipacs huantu
namakalay xlicana pi caj naliaktzankatayay;
huampi huanti tlahuay huantu mapuhuaniy
Espiritu Santo, xtachuna lantla chamacha
huantu tlan lichdnat, chu huantu namakalay
caxanilihuaya namaxquiy yama lipaxuhu
latdmat huantu ni laksputa. 9 Pus niucxnicu
calitlakuahu xpalacata natlahuayahu huantu
tlan, chu akstitum tascujut, hua lapi niucxnicu
nataxlajuaniyahu chuna nalatamayahu, namin
quilhtamacu acxni naucxilhahu huantu aya
liscujnitahu nahudn. 10 Pus hasta lantlacha
caxatucahua quilhtamacu, ankalhin huantu tlan
catlahuanikgtit caxaticahud, huampi xalihuaca
yamd huanti na acxtum quincatalipahuanan
Cristo.

Pablo xaahuatd lihuanikoy pi ni nacanajlanikoy
huanti fuerza tlahuanikay pi circuncidar calakolh

11 jchu caucxilhtit lantla xlitlanca quiletra
huantu man ccamacanitzokniman laquimpi
naccahuaniyan aktum tachihuin! 12 Tama
huanti  calitakalhchihuinamdn pi luhua
xlacasquinca pi circuncidar nalayatit, xlacan
chuna tlahuamakg laquimpi ni nalisitzinikocdn,
usu naliputzastalanikocan  xlipacs huanti
canajlakoy pi xman hud yama Jesus huanti
maknica c-cruz mastay laktaxtut. 13 Huampi
caj caucxilhtit pi lantla xlipacs yamd huanti

lilacapacxkoy pi circuncidar lakonit, ni pala
chatum huanti xlicana lihuana makantaxtima
c-xlatamat  xlipacs huantu limapaksinan
xlimapaksin Moisés. Huampi masqui xlacan
stalanca catzikoy pi chuna, huata luhua fuerza
lacasquinkgy pi huixin circuncidar calatit,
laquimpi nalilacataquinankoy acxni huankoy
pi camaakataksnin huantu masiyumako.
14 Huampi huantu quit quimpalacata, ni pala
pulactum atanu huantu clipaxuhuay, usu
huantu xaclipacxca huampi caj xman hud yama
Cristo huanti quimpalacanilh c-cruz, sampi caj
xpalacata cumu clipahuan, yuma catuxdahuat
climaxtuy xtachuna lampala ninit huantu
quimpalacata, chu na chund yama catuxdhuat
quit clitaxtuy pi aya cnininit. 15 Hua xpalacata
ccalihuaniyan pi nitu xlakasi mimpalacata pala
circuncidarlanita, usu ni circuncidarlanita,
huata caj xman hua kalhiy xlakasi c-milatamat
namaluloka pi xlicana Dios masastinit milatamat.
16 Clacasquin pi Dios cacamaxquin tlanca
tapaxuhudn, chu snun cacalakalhaman, xlipacs
huixin huanti masiyuyatit c-milatamatcan pi
chund akstitum lapatit, xahua xlipacs yama
canihua xalanin huanti lacsackonit laquimpi na
xlakskatdn nalimaxtukoy xtachuna lantla huixin.

17 Ahuatiyd ccahuaniputunan pi nialh
clacasquin pala ti naquimputzanipalay huantu
naclitasitziniy. Chund ccalihuaniyan sampi
xlipacs yuma xamacxtutuhua quimacni huantu
lhuhuata clipatinit huantu quintlahuanicanitta,
stalanca litasiyuy pi xlicana quit xlacscujni Jesus.

18 Natalanin, clacasquin pi Quimpuchinacan Je-

sucristo snun cacasiculanatlahudn xlipacs huixin.
Chuna calalh, amén.

